
Yenidən Azərbaycanda olmaq şəxsən mənim üçün çox xoşdur. 2010-cu ildə 
Dövlət Katibi Klintonla birlikdə olan səfərimdən sonra burada olmamışdım, ona 
görə də daha çox insanlarla görüşmək, yalnız qadınlar üçün deyil, eləcə də 
bütövlükdə ölkə üçün əhəmiyyətli olan məsələləri ətraflı müzakirə etmək 
imkanımın olmasından məmnunam.    
 
Prezident Obama məni Birləşmiş Ştatlarda ilk dəfə tətbiq olunan Qlobal Qadın 
Məsələləri üzrə Səfir vəzifəsinə təyin etdi. Soruşa bilərsiniz ki, “bu nə üçün 
vacibdir?”. Biz bilirik bu gün dünyada bizim ölkələrimiz təhlükəsizlik, 
iqtisadiyyat, idarəetmə, ətraf mühitlə əlaqədar olan bir çox çətinliklərlə üzləşirlər 
və qadınların cəmiyyətin hər bir səviyyəsində iştirakı olmadan bu kimi bir çox 
məsələlərin öhdəsindən gəlmək və ya onları həll etmək mümkün deyil.       
 
Biz bilirik ki, heç bir ölkə--nə Azərbaycan, nə Birləşmiş Ştatlar, nə də ki, hər hansı 
digər bir ölkə-- insanlarının yarısına, qadınlarına qarşı etinasızlıq göstərilərsə bu 
zaman çiçəklənə bilməz. Biz bu məsələlərə qadın məsələləri kimi istinad edirik, 
çünki burada qadınlar iştirak edir, lakin əslində bütün bunlar hər birimizə aiddir, 
çünki qadınlar firavan olanda bütün cəmiyyət firavan yaşayır—kişilər və qadınlar, 
qızlar və oğlanlar.   
 
Bütün ölkələrin nəzər saldığı iki mühüm tədbiri qeyd etmək istərdim. Biri 
Minilliyin İnkişafı Məqsədləridir ki, burada biz dünya olaraq yoxsulluğa son 
qoymaq istəyirik. Biz bilirik ki, istər ana ölümü olsun və yaxud ətraf mühitlə 
əlaqədar və ya aclığa son qoymaq hədəfi olsun, bunların heç birinə qadınların 
bərabərliyi kimi əsas hədəf olmadan nail olmaq mümkün deyildir.     

Dünya İqtisadi Forumu adlanan mühüm bir təşkilat vardır ki, illik Gender Fərqi 
Hesabatında dörd meyar üzrə kişilərin və qadınların nə dərəcədə bərabər 
olduqlarını araşdırır--təhsil, siyasi iştirak, iqtisadi iştirak və təhsil. Bilirik ki, bu 
meyarlar üzrə kişilər və qadınlar arasındakı boşluğun çox da böyük olmadığı 
ölkələr daha çiçəklənən, iqtisadi rəqabətlilik baxımından daha çox inkişaf edən, 
daha uğurlu ölkələrdir.     
 
Bura gəldiyimdən bəri bir çox insanlarla görüşmək imkanımın olmasından 
məmnunam. Sülhün bərqərar olması prosesində səy göstərən qadınlarla 
müzakirələr etdim. Vətəndaş cəmiyyətinin, hökumətin və elm sahəsinin mühüm 
liderləri ilə görüşdüm. Bir qədər bundan əvvəl, müzakirə etdiyimiz bir çox 
əhəmiyyətli məsələlərlə əlaqədar olan qadınların sağlamlığına həsr olunmuş bir 
görüşdə iştirak etdim. Ailə, Qadın və Uşaq Problemləri üzrə Dövlət Komitəsinin 
sədri xanım Hüseynova ilə görüşəcəyəm. Bu gün eyni zamanda kiçik və orta 
ölçülü müəssisələrə rəhbərlik edən qadınlarla da görüşüm var, çünki bilirik ki, 
iqtisadiyyatın inkişafında və yeni iş yerlərinin yaradılmasında onlar həlledici 
əhəmiyyət kəsb edirlər. Onların bir çoxu Birləşmiş Ştatların maliyyələşdirdiyi 
Qafqazda biznes fəaliyyəti ilə məşğul olan qadınlar üçün həyata keçirilən 
proqramda iştirak etmişlər.        
 
Beləliklə, mənə burada mövcud olan çətinliklər, uğurlar və imkanları daha 
yaxından dərk etməyə imkan verən bir sıra müzakirələr aparmaq imkanı təmin 
edilmişdir.   
 
Sonda qeyd etmək istərdim ki, Tarix Muzeyinə olan səfərim və dahi şair, 
mütəfəkkir Nizami Gəncəviyə həsr olunmuş yeni sərgidə iştirak etmək 
mədəniyyətlə tanışlıq baxımından son dərəcə gözəl bir təcrübə oldu. Onun yüz 
illər bundan əvvəl yaşamasına və yazmasına baxmayaraq cəmiyyətin həyatında 
qadınların iştirakının və bərabərliyinin həlledici əhəmiyyət kəsb etdiyini qəbul 
etməsini öyrənmək mənim üçün xüsusilə maraqlı oldu.     
 
İndi isə suallarınızı dinləməyə hazıram. 
 
Mətbuat:  [Tərcüməçi vasitəsilə] Sual bizim inqilablar, ölkələrimizdə baş verən 
son hadisələrlə bağlıdır. Müxbir qeyd edir ki, ölkələrimizdə baş vermiş 
dəyişikliklərin baş tutmasında qadınların rolu mühüm əhəmiyyət kəsb etmişdir. 



 3 

Şərqdə və ya keçmiş Sovet İttifaqına üzv olmuş ölkələrdə qadınların 
dəstəklənməsi üçün ABŞ Dövlət Departamenti hansı layihələri və ya proqramları 
həyata keçirməyi planlaşdırır.   
 
Səfir Verver:  Sualınıza görə çox sağ olun. Ümumiyyətlə qadınların cəmiyyətdə, 
xüsusilə də Ərəb dünyasında üzərinə düşən əhəmiyyətli rolu qeyd etməyiniz çox 
vacibdir. Bir neçə il bundan əvvəl nəşr edilmiş Ərəb İnkişafı haqqında Hesabatda 
qeyd olunurdu ki, Ərəb ölkələrində qadınların təhsil almaq imkanları yoxdur və 
yaxud ölkənin iqtisadi və ya siyasi həyatında əhəmiyyətli dərəcədə iştirak etmirlər, 
bu isə ölkələri inkişafdan saxlayır. Tərəqqiyə mane olur.     
 
Bu hesabatlarda əksini tapmış tövsiyələrdə cəmiyyətin bütövlükdə inkişaf edə 
bilməsi üçün qadınlara imkanların yaradılması istiqamətində sərmayələrin 
yatırılması qeyd edilirdi.  
 
Dünyanın bu hissəsində USAİD  [ABŞ-ın Beynəlxalq İnkişaf Agentliyi] tərəfindən 
həyata keçirilən fəaliyyətin əsas diqqət mərkəzində təhsil, qızların təhsili 
dayanmışdır, çünki biz bilirik ki, bu yeganə ən yaxşı sərmayədir. Bu təkcə qızlara 
kömək etmir, eyni zamanda onlar ana olanda bu onların öz ailələrinə, 
dolanışıqlarına verdiyi sərmayədir. Bu ona gələcəkdə qazanc əldə etməyə kömək 
edir. Bu baxımdan bu inkişafa yönəlmiş ən yaxşı sərmayələrdən biridir.      
 
Biz iqtisadi məsələlərlə də məşğul oluruq, qadınlara təhsil və bacarıqlarını 
təkmilləşdirməkdə, onlara dəstək göstərilməsində, kiçik və orta biznes 
fəaliyyətlərini genişləndirməkdə, eyni zamanda gələcəkdə işlə təmin olunmaları 
üçün peşə fəaliyyətinə yiyələnmələrində kömək edirik. Biz vətəndaş iştirakı və 
demokratiyanın inkişafı proqramlarını da həyata keçiririk. İnkişafla bağlı geniş 
spektri əhatə edən məsələlərə səhiyyə, təhsil, iqtisadi inkişaf və vətəndaş iştirakı 
daxildir, bütün bunların hamısı qadınların inkişafı, cəmiyyətin inkişafı üçün 
həlledici əhəmiyyət daşıyır.  
 
Mətbuat: Siz iki gündür ki, buradasınız və Azərbaycanda gender bərabərsizliyi 
mühiti ilə tanış olmaq və bunu hiss etmək imkanınız var. Azərbaycan gender 
bərabərsizliyinə qarşı hansı tədbirləri həyata keçirə bilər?  

Səfir Verver: Düşünürəm ki, buradakı problemlər digər yerlərdə mənim 
gördüyüm məsələlərdən fərqlənmir, lakin bir neçə məsələni qeyd etmək istərdim. 
Şübhəsiz ki, ölkənin siyasi həyatında, əlbəttə ki, parlamentdə daha çox qadınların 
iştirak etməsinə ehtiyac vardır, bütünlüklə kənd səviyyəsində və onlardan kənarda. 
Regionlar səviyyəsində qərarların qəbul olunmasında.    
 
Hesab edirəm ki, buradakı mühüm çətinliklərdən biri qadınların sağlamlığı ilə 
bağlıdır və bu, buradakı vəziyyətin öyrənilməsi üzrə aparılmış tədqiqatlarda öz 
əksini tapmışdır. Xüsusilə ailə planlaması və yaxşı səhiyyə xidmətlərinin 
göstərilməsi qadınların öz sağlamlıqlarının qayğısına daha yaxşı qalmalarına və 
mühüm tibbi yardımla təmin olunmalarına imkan verə bilər.   
 
Problemlərdən biri oğlan uşaqlarına üstünlük verilməsi məqsədilə qız uşaqlarının 
abort edilməsi qərarlarının verilməsidir. Bu ciddi səhiyyə problemidir, lakin eyni 
zamanda demoqrafik göstəricilərdə cəmiyyətdə kişilərin sayının qadınlardan çox 
olması baxımından baş verən dəyişikliklər gələcək sabitik, gələcək təhlükəsizlik 
problemidir. Düşünürəm ki, bunun əsasında qız uşağının dəyəri dayanır. O, hər bir 
sahədə bərabər dəyərlərə malik olmalıdır. Hesab edirəm ki, bu kimi məsələlərin 
aradan qaldırılması üçün hər bir kəs birgə çalışmalıdır.   
 
Onu da qeyd edim ki, səhiyyə sahəsində ana ölümünün azaldılmasının 
vacibliyindən danışarkən qeyd etmək lazımdır ki, təkcə övlad dünyaya gətirən 
anaların sağ qalmaları deyil, eyni zamanda onların sağlamlıqları və uşaqlarının 
qayğısına qalmaq imkanlarının olması da vacibdir.     
 
Nəhayət iqtisadi məsələlər, buradakı xanım jurnalistlər kimi, daha çox qadının 
ölkənin formal iqtisadiyyatında iştirak etmək imkanları olmalıdır. Təkcə özlərinin, 
ailələrinin gəlirlərini artırmaq üçün deyil, eyni zamanda ümumi çiçəklənmənin 
artması üçün. Məlumatlar, statistik göstəricilər və apardığım söhbətlərə 
əsaslanaraq qeyd etdiyim sahələri xüsusi vurğulamaq istərdim.    
 
Təşəkkür edirəm. 

